
EKOLOGIK SOLIQLAR TIZIMINING YASHIL 

IQTISODIYOT RIVOJLANISHIDAGI O‘RNI VA 

SAMARADORLIGINI OSHIRISH YO‘NALISHLARI 
Xaydarova Shoxista Davranovna 

 

РОЛЬ СИСТЕМЫ ЭКОЛОГИЧЕСКИХ НАЛОГОВ В 

РАЗВИТИИ ЗЕЛЁНОЙ ЭКОНОМИКИ И 

НАПРАВЛЕНИЯ ПОВЫШЕНИЯ ЕЁ 

ЭФФЕКТИВНОСТИ 
Хайдарова Шохиста Даврановна 

 

THE ROLE OF THE ENVIRONMENTAL TAX SYSTEM 

IN THE DEVELOPMENT OF THE GREEN ECONOMY 

AND DIRECTIONS FOR IMPROVING ITS EFFICIENCY 
Xaydarova Shoxista Davranovna 

 
Received: Aprel 8, 2026 Revised: Aprel 12, 2026 Accepted: Aprel 19, 2026 Published: May 1, 2026 

Annotatsiya: Mazkur maqolada zamonaviy iqtisodiy rivojlanish sharoitida tabiiy resurslardan intensiv 

foydalanish natijasida yuzaga kelayotgan ekologik muammolar hamda ularni bartaraf etishda ekologik soliqlar 

tizimining o‘rni o‘rganilgan. Tadqiqot jarayonida ekologik soliqlar orqali atrof-muhitga salbiy ta’sirlarni kamaytirish, 

resurslardan oqilona foydalanish va yashil iqtisodiyot rivojlanishini rag‘batlantirish masalalari tahlil qilingan. Ishda 

statistik ma’lumotlar asosida atmosfera havosining ifloslanish dinamikasi o‘rganilib, jahon tajribasi va O‘zbekiston 

amaliyoti o‘zaro taqqoslangan. Tadqiqot natijalariga ko‘ra, ekologik soliqlar tizimini takomillashtirish, differensial 

soliq stavkalarini joriy etish hamda ekologik toza texnologiyalarni qo‘llab-quvvatlash yashil iqtisodiyot rivojlanishini 

jadallashtirishga xizmat qilishi aniqlangan. 

Kalit so‘zlar: ekologik soliqlar, yashil iqtisodiyot, atmosfera ifloslanishi, ifloslantiruvchi moddalar 

dinamikasi, ekologik barqarorlik, O‘zbekiston. 

Аннотatsiя: В данной статье исследуется роль системы экологических налогов в снижении 

негативного воздействия на окружающую среду и развитии «зелёной» экономики в условиях современного 

экономического развития. В процессе исследования проанализированы вопросы рatsiонального 

использования природных ресурсов, обеспечения экологической безопасности и стимулирования внедрения 

экологически чистых технологий посредством экологических налогов. На основе статистических данных 

изучена динамика загрязнения атмосферного воздуха, а также проведён сравнительный анализ мирового 

опыта и практики Узбекистана. По результатам исследования установлено, что совершенствование системы 

экологических налогов, внедрение дифференцированных налоговых ставок и расширение поддержки 

экологически чистых технологий способствуют ускорению развития зелёной экономики и обеспечению 

экологической устойчивости 

Ключевые слова: экологические налоги, зелёная экономика, загрязнение атмосферы, динамика 

загрязняющих веществ, экологическая устойчивость, Узбекистан. 

Abstract: This article examines the role of environmental tax systems in reducing negative environmental 

impacts and promoting the development of a green economy under conditions of modern economic growth. The study 

analyzes issues related to the rational use of natural resources, ensuring environmental safety, and stimulating the 

implementation of environmentally friendly technologies through environmental taxation. Based on statistical data, 

the dynamics of air pollution were studied, and a comparative analysis of global experience and the practice of 

Uzbekistan was conducted. The results indicate that improving the environmental tax system, introducing 

differentiated tax rates, and supporting environmentally friendly technologies contribute to accelerating green 

economy development and ensuring environmental sustainability. 

https://ojs.kstu.uz/index.php/ej

▪ KIRISH  

Zamonaviy iqtisodiy rivojlanish sharoitida sanoat 

ishlab chiqarish hajmlarining ortishi va tabiiy 

resurslardan intensiv foydalanish atrof-muhitga 

antropogen bosimning kuchayishiga olib kelib, 

atmosfera havosining ifloslanishi va ekologik 

barqarorlikning izdan chiqishiga sabab bo‘lmoqda. Shu 

munosabat bilan barqaror iqtisodiy o‘sishni ta’minlashda 

salbiy tashqi ta’sirlarni kamaytirishga qaratilgan 

iqtisodiy mexanizmlarni, xususan ekologik soliqlar 

tizimini takomillashtirish muhim ahamiyat kasb etadi. 

Jahon tajribasi ekologik soliqlar ishlab chiqaruvchilarni 

ekologik toza texnologiyalarni joriy etishga 

rag‘batlantirish hamda resurslardan samarali 

foydalanishni ta’minlashda samarali vosita ekanligini 

ko‘rsatmoqda. O‘zbekiston sharoitida esa yashil 

iqtisodiyot tamoyillarini joriy etish va atmosferaga 

chiqariladigan ifloslantiruvchi moddalar hajmini 

kamaytirish masalalari dolzarb ilmiy-amaliy ahamiyat 

kasb etadi. Shu bois mazkur tadqiqot ekologik soliqlar 

tizimining yashil iqtisodiyot rivojlanishidagi o‘rnini 

baholash hamda atmosfera ifloslanishi dinamikasi 

asosida ekologik barqarorlikni ta’minlash yo‘nalishlarini 

aniqlashga qaratilgan. 

▪ ADABIYOTLAR TAHLILI 

Zamonaviy ilmiy tadqiqotlarda yashil iqtisodiyot, 

ekologik soliqlar va barqaror rivojlanish o‘rtasidagi 

o‘zaro bog‘liqlik keng o‘rganilmoqda. Ushbu 

yo‘nalishda olib borilgan ilmiy izlanishlarni mazmunan 

bir necha asosiy guruhlarga ajratish mumkin. 

1-guruh: Yashil iqtisodiyot va barqaror 

rivojlanishning nazariy asoslari  

Yashil iqtisodiyotning nazariy asoslari va 

resurslardan samarali foydalanish masalalari ko‘plab 

olimlar tomonidan tadqiq etilgan. Jumladan, Mikhno I. 

va hammualliflari yashil iqtisodiyot barqaror 

rivojlanishning muhim komponenti bo‘lib, u resurs 

samaradorligini oshirish hamda ekologik xavfsizlikni 

ta’minlash orqali iqtisodiy o‘sishga xizmat qilishini 

ta’kidlaydi [1]. Mualliflar yashil iqtisodiyotning asosiy 

ustunlari sifatida ekologik texnologiyalarni joriy etish, 

resurslarni tejash va chiqindilarni kamaytirishni 

ko‘rsatadi.  

Shuningdek, Barbier E. yashil iqtisodiyot 

siyosatini shakllantirishda davlat boshqaruvi va iqtisodiy 

mexanizmlarning muhimligini asoslab bergan [3]. Uning 

fikricha, barqaror rivojlanish strategiyalarini amalga 

oshirish uchun fiskal vositalar, jumladan ekologik 

soliqlar va subsidiya tizimlari muhim ahamiyat kasb 

etadi. 

Atrof-muhitni muhofaza qilish siyosatlari va 

barqaror rivojlanish muammolari Zhang K. va Wen Z. 

tomonidan ham chuqur o‘rganilgan bo‘lib, ular ekologik 

siyosatlarning samaradorligi ko‘p jihatdan institutsional 

mexanizmlarga bog‘liqligini qayd etadi [9]. Ushbu 

tadqiqot ekologik boshqaruv tizimining takomillashuvi 

yashil iqtisodiyotga o‘tishning muhim sharti ekanligini 

ko‘rsatadi. 

2-guruh: Ekologik soliqlar va fiskal siyosatning 

yashil rivojlanishga ta’siri 

Ekologik soliqlar va fiskal siyosat vositalarining 

yashil iqtisodiyotdagi o‘rni alohida ilmiy yo‘nalish 

sifatida shakllangan. Yan H., Qamruzzaman M. va Kor 

S. tadqiqotida yashil investitsiyalar, fiskal siyosat va 

energiya narxlarining o‘zaro bog‘liqligi tahlil qilinib, 

ekologik soliqlar toza energiya ulushini oshirishda 

muhim vosita ekanligi asoslangan [2]. 

Ekologik soliqlarning innovatsion rivojlanishga 

ta’siri Wang Y. va Yu L. tomonidan Xitoy tajribasi 

asosida o‘rganilgan [4]. Tadqiqot natijalariga ko‘ra, 

ekologik soliqlarning maqbul darajada belgilanishi 

korxonalarda yashil texnologiyalarni joriy etish 

jarayonini tezlashtiradi va sanoatning ekologik 

samaradorligini oshiradi. 

Shu bilan birga, Liu H. va hammualliflari 

ekologik soliqlar hamda boshqaruv tizimlarining 

barqaror muhitni shakllantirishdagi rolini o‘rgangan [8]. 

Ularning xulosalariga ko‘ra, ekologik soliqlar 

samaradorligi ko‘p jihatdan davlat boshqaruvi sifati bilan 

chambarchas bog‘liq. 

3-guruh: Yashil innovatsiyalar, uglerod soliqlari 

va ekologik barqarorlik 

So‘nggi yillarda yashil innovatsiyalar va uglerod 

soliqlarining barqaror rivojlanishga ta’siri keng 

o‘rganilmoqda. Wang X. va hammualliflari yashil 

innovatsiyalar, ekologik siyosat va uglerod soliqlarining 

karbon neytrallikka erishishdagi rolini tahlil qilgan [6]. 

Tadqiqot natijalari ushbu omillar barqaror rivojlanish 

maqsadlariga erishishda muhim strategik vosita 

ekanligini ko‘rsatadi. 

Dogan E., Hodžić S. va Fatur Šikić T. esa 

ekologik soliqlar va yashil iqtisodiy o‘sish o‘rtasidagi 

bog‘liqlikni o‘rganib, ekologik soliqlar karbon 

chiqindilarini kamaytirishda samarali vosita ekanligini 

aniqlagan [7]. 

Shuningdek, Zhang Y., Khan I. va Zafar M. W. 

tomonidan olib borilgan tadqiqotda tabiiy resurslar, 

energiya resurslari va soliq tushumlari ekologik sifatga 

qanday ta’sir qilishi empirik usulda baholangan [5]. 

Ularning tadqiqoti ekologik soliqlar atrof-muhit sifatini 

yaxshilashga sezilarli hissa qo‘shishini ko‘rsatadi 

▪ TADQIQOT METODOLOGIYASI 

Mazkur tadqiqotda ekologik soliqlar tizimining 

yashil iqtisodiyot rivojlanishiga ta’sirini baholashda 

tizimli yondashuv asosida umumilmiy va maxsus 

iqtisodiy tahlil usullaridan foydalanildi. Tadqiqot 

jarayonida atmosfera havosiga chiqariladigan 

ifloslantiruvchi moddalar dinamikasini o‘rganishda 

statistik va dinamik tahlil usullari qo‘llanildi. 

Shuningdek, ekologik soliqlar tizimining samaradorligini 

baholash hamda uni takomillashtirish yo‘nalishlarini 

aniqlashda taqqoslash (komparativ) tahlil usulidan 

foydalanildi. Tadqiqotda foydalanilgan ma’lumotlar 

O‘zbekiston Respublikasining rasmiy statistik manbalari 

asosida shakllantirildi. 

▪ TAHLIL VA NATIJALAR 

Jahon amaliyotida ekologik soliqlar asosan atrof-

muhit ifloslanishini kamaytirish va resurslardan samarali 

foydalanishni ta’minlashga qaratilgan. Rivojlangan 

mamlakatlarda karbon soliqlari, chiqindi emissiyasi 

uchun to‘lovlar va energiya iste’moli soliqlari keng 

qo‘llaniladi. Bunday yondashuv natijasida karbon 

chiqindilari kamayib, “yashil” texnologiyalar va qayta 

tiklanuvchi energiya manbalariga o‘tish tezlashgan. 

Ayniqsa Yevropa Ittifoqi mamlakatlarida ekologik 

soliqlar iqtisodiy siyosatning muhim vositasiga 

aylangan.

 

 
1-rasm. Atmosferaga chiqariladigan ifloslantiruvchi  moddalar (ming tonna) to’g’risida yillik 

ma’lumot50(muallif ishlanmasi stat.uz ma’lumotlari asosida) 

2014–2024 yillarda atmosferaga chiqarilgan 

ifloslantiruvchi moddalar hajmi umuman kamayish 

tendensiyasini namoyon etdi. Agar 2014-yilda bu 

ko‘rsatkich 1162,1 ming tonnani tashkil etgan bo‘lsa, 

2024-yilda 866,7 ming tonnagacha tushgan. Ya’ni tahlil 

davrida 295,4 ming tonnalik yoki 25,4 foizlik qisqarish 

kuzatildi. Biroq dinamikada barqaror pasayish emas, 

balki ayrim yillarda o‘sish va pasayishlar almashib 

turgani ko‘rinadi. Xususan, 2017–2019 yillarda 

ko‘rsatkichning o‘sishi, 2019–2023 yillarda izchil 

pasayish, 2024-yilda esa qayta oshish kuzatilgan. Eng 

yuqori ko‘rsatkich 2014-yilda, eng past ko‘rsatkich esa 

2023-yilda qayd etilgan. Mazkur dinamik o‘zgarishlar 

atmosfera ifloslanishini kamaytirishga qaratilgan 

ekologik siyosat chora-tadbirlarining muayyan darajada 

samaradorligini ko‘rsatadi, biroq natijalarning barqaror 

emasligi tizimli yondashuvni yanada kuchaytirish 

zarurligini anglatadi.Ushbu tendensiya mamlakatda 

amalga oshirilayotgan ekologik siyosat chora-

tadbirlarining muayyan darajada samaradorligini 

ko‘rsatadi. 

So‘nggi yillarda O‘zbekistonda ham yashil 

iqtisodiyot tamoyillarini joriy etish hamda ekologik 

barqarorlikni ta’minlash yo‘nalishida muhim islohotlar 

amalga oshirilmoqda. Xususan, atrof-muhitni 

ifloslantirganlik uchun to‘lovlar, chiqindilarni 

joylashtirish yig‘imlari va tabiiy resurslardan 

foydalanganlik uchun to‘lovlar iqtisodiy mexanizm 

sifatida qo‘llanilmoqda. Shu bilan birga, qayta 

tiklanuvchi energiya manbalarini rivojlantirish va 

energiya samaradorligini oshirishga qaratilgan davlat 

dasturlari bosqichma-bosqich amalga oshirilmoqda. 

So‘nggi yillarda O‘zbekistonda iqtisodiy o‘sish 

sur’atlarining barqarorligi elektr energiyasiga bo‘lgan 

talabning ortishiga olib kelmoqda. Mamlakat Markaziy 

 
50 muallif ishlanmasi stat.uz ma’lumotlari asosida)   

Osiyodagi eng zich aholi joylashgan davlatlardan biri 

bo‘lib, so‘nggi o‘n yillik davomida o‘rtacha 5,8 foizlik 

iqtisodiy o‘sish sur’atlarini namoyon etgan. Ushbu 

tendensiya milliy iqtisodiyotning tarkibiy o‘zgarishlari 

bilan bir qatorda energiya iste’molining izchil ortib 

borayotganini ko‘rsatadi. 

Prognozlarga ko‘ra, ortib borayotgan energiya 

talabini qondirish maqsadida 2030-yilga borib qayta 

tiklanuvchi energiya manbalaridan elektr energiyasi 

ishlab chiqarish quvvatini 25 gigavattga еtkazish 

rejalashtirilgan bo‘lib, bu mamlakat umumiy elektr 

energiyasi iste’molining qariyb 40 foizini tashkil etadi 

[10]. Ushbu maqsadlarni amalga oshirishda xalqaro 

moliyaviy institutlarning ishtiroki muhim ahamiyat kasb 

etmoqda. 

Xususan, 2025-moliya yilida Jahon banki guruhi 

tomonidan quvvati 250 MVt bo‘lgan quyosh fotoelektr 

stansiyasi hamda 63 MVt quvvatli energiya saqlash 

tizimi (BESS) qurilishi uchun moliyaviy yordam paketi 

ajratilgan. Ushbu paket tarkibiga Xalqaro moliya 

korporatsiyasi tomonidan 53 million AQSh dollarigacha 

bo‘lgan kredit hamda Jahon banki tomonidan 12 million 

AQSh dollarigacha bo‘lgan kafolat kiritilgan. Mazkur 

loyiha Markaziy Osiyoda energiya saqlash tizimi bilan 

integratsiyalashgan qayta tiklanuvchi energiya 

loyihalarining dastlabki namunalaridan biri hisoblanadi. 

Ushbu innovatsion energiya saqlash 

texnologiyalarining joriy etilishi energiya tizimi 

barqarorligini oshirish, elektr ta’minoti ishonchliligini 

kuchaytirish hamda qayta tiklanuvchi energiya 

manbalarining o‘zgaruvchanligi bilan bog‘liq 

muammolarni kamaytirishga xizmat qiladi. Mazkur 

jarayonlar esa ekologik siyosat samaradorligini oshirish 

hamda yashil iqtisodiyotga o‘tish jarayonini 

jadallashtirishda muhim omil sifatida namoyon bo‘ladi51. 

Umuman olganda, jahon tajribasi va milliy 

amaliyot tahlili ekologik soliqlar va iqtisodiy 

rag‘batlantirish mexanizmlaridan samarali foydalanish 

yashil iqtisodiyotga o‘tishni jadallashtirish hamda 

ekologik barqarorlikni ta’minlashda muhim omil 

ekanligini ko‘rsatadi.

 

1-jadval. 

2019–2024 yillarda ekologik to‘lovlar tushumi va o‘sish sur’ati 

 

Yillar 

 

Ekologik to‘lovlar tushumi (mlrd 

so‘m) 

O‘sish sur’ati  (%) 

2019 3420 _ 

2020 3860 112.9 

2021 4520 117.1 

2022 5380 119.0 

2023 6470 120.3 

2024 7820 120.9 

 

2019–2024 yillarda O‘zbekistonda ekologik 

soliqlar va to‘lovlar tushumida    barqaror o‘sish 

tendensiyasi kuzatilgan. Xususan, 2019-yilda ekologik 

to‘lovlar hajmi 3420 mlrd so‘mni tashkil etgan bo‘lsa, 

2024-yilga kelib ushbu ko‘rsatkich 7820 mlrd so‘mga 

еtgan. Mazkur davr mobaynida ekologik to‘lovlar 

tushumi jami 128,7 foizga oshib, o‘rtacha yillik o‘sish 

sur’ati taxminan 18,0 foizni tashkil etgan. 

Ekologik to‘lovlar tushumining ortishi, avvalo, 

tabiiy resurslardan foydalanish hajmining kengayishi, 

soliqqa tortish bazasining mustahkamlanishi hamda 

ekologik nazorat mexanizmlarining kuchaytirilishi bilan 

izohlanadi. Ayniqsa, suv resurslaridan foydalanish 

hamda еr qa’ridan foydalanish soliqlari tushumining 

oshishi umumiy ekologik to‘lovlar hajmining o‘sishiga 

sezilarli ta’sir ko‘rsatgan. 

Shuningdek, ekologik to‘lovlar dinamikasining 

ijobiy o‘sishi mamlakatda yashil iqtisodiyot tamoyillarini 

bosqichma-bosqich joriy etish hamda ekologik siyosat 

samaradorligini oshirish bo‘yicha amalga oshirilayotgan 

islohotlar natijasi sifatida baholanishi mumkin. 

Kelgusida ekologik soliqlar tizimini yanada 

takomillashtirish, differensial stavkalarni joriy etish 

hamda ekologik toza texnologiyalarni qo‘llayotgan 

xo‘jalik yurituvchi subyektlar uchun rag‘batlantiruvchi 

mexanizmlarni kengaytirish muhim ahamiyat kasb etadi. 

▪ XULOSA VA TAKLIFLAR 

Mazkur tadqiqot natijalari shuni ko‘rsatadiki, 

ekologik soliqlar tizimi zamonaviy iqtisodiyotda atrof-

muhitga salbiy ta’sirni kamaytirish, resurslardan oqilona 

foydalanishni rag‘batlantirish hamda yashil iqtisodiyotga 

o‘tish jarayonini jadallashtirishda muhim fiskal 

instrument sifatida xizmat qiladi. Jahon tajribasi tahlili 

ekologik soliqlarni samarali joriy etgan mamlakatlarda 

karbon emissiyalarining kamayishi, energiya 

samaradorligining oshishi va “yashil” innovatsiyalar 

ulushining ortishini tasdiqlaydi. 

 
51World Bank Group. Создание рабочих мест, содействие росту 

экономики: Годовой отчет за 2025 год. – 2025.  

O‘zbekiston amaliyoti tahlili esa ushbu tizimni 

takomillashtirish zarurligini ko‘rsatadi. Xususan, 

ekologik to‘lovlarning iqtisodiy rag‘batlantiruvchi 

funksiyasini kuchaytirish, ularni hisoblash 

mexanizmlarini soddalashtirish hamda tushumlarni to‘liq 

ekologik loyihalarga yo‘naltirish dolzarb ahamiyat kasb 

etadi. Shuningdek, ekologik soliqlar samaradorligi faqat 

fiskal siyosat bilan emas, balki institutsional islohotlar, 

ekologik monitoring tizimi va xalqaro hamkorlik darajasi 

bilan ham bevosita bog‘liqdir. 

Umuman olganda, ekologik soliqlarni bosqichma-

bosqich takomillashtirish O‘zbekistonning barqaror 

iqtisodiy rivojlanish strategiyasini qo‘llab-quvvatlaydi, 

atrof-muhit sifatini yaxshilaydi hamda yashil 

iqtisodiyotga o‘tish jarayonini tezlashtiradi. 

